
ქეთევან წულუკიძე • 

ვირტუალური თანასაზოგადოება და მისი   

მნიშვნელობა: პარტიების - "გირჩისა" და "გირჩი - 

მეტი თავისუფლების" მაგალითზე 

აბსტრაქტი 

სტატიაში შესწავლილია ვირტუალური თანასაზოგადოებები და 

მათ მნიშვნელობა პარტიული პოლიტიკის გატარებისა და გადაწყვეტი-

ლების მიღების პროცესში, პარტიების - ,,გირჩი“ და ,,გირჩი - მეტი თა-

ვისუფლება“ მაგალითზე. სოციალური მედიის გავლენა და მნიშვნე-

ლობა პოლიტიკაში დღითიდღე იზრდება, არამარტო საქართველოში, 

არამედ მთელს მსოფლიოში, აქედან გამომდინარე მოცემული თემა ერ-

თობ საინტერესოა. სტატიაში ყურადღება გამახვილებულია პარტიებსა 

და მათ მიერ სოციალური მედიის გამოყენების თავისებურებებზე, 

ვირტუალური თანასაზოგადოებების საჭიროებასა და გავლენაზე პარ-

ტიებში. შედარებისათვის აღებულია საქართველოში არსებული ორი 

ყველაზე ახალგაზრდა პარტია, რომლებიც თავს ციფრულ პარტიას უწ-

ოდებენ. აქამდე არსებულ კვლევებსა და ჩატარებულ ინტერვიუებზე 

დაყრდნობით, სტატიის მიზანია გავიგოთ თუ რა მნიშვნელობისაა 

ვირტუალური თანასაზოგადოებები პოლიტიკური პარტიებისათვის 

და რა თავისებურებებით ხასიათდება ისინი.  

საკვანძო სიტყვები: ვირტუალური თანასაზოგადოება, პარტიუ-

ლი კომუნიკაცია, ფანდრაიზინგი, „გირჩი“, „გირჩი - მეტი თავისუფლე-

ბა“. 

შესავალი 

სოციალური მედია და პოლიტიკა ერთმანეთისგან განუყრე-

ლები არიან, არც ისე დიდი ხნის წინ მეცნიერები და ექსპერტები ამ-

ტკიცებდნენ, რომ სოციალური მედია და ვირტუალური ჯგუფები, 

რომლებიც მომხმარებლებს საშუალებას აძლევს, მიიღოს ან გააგ-

 
• ივანე ჯავახიშვილის სახელობის თბილისის სახელმწიფო უნივერსიტეტის 

მაგისტრანტი 

ზავნოს, მოიხმაროს და გააზიაროს ესა თუ ის ინფორმაცია გადამ-

წყვეტი იყო „არაბული გაზაფხულის“ დროს (Howard & Parks, 2012; 

Shirky, 2011), ასევე ვირტუალურმა ჯგუფებმა იქონიეს მნიშვნელო-

ვანი როლი ლათინურ ამერიკაში ხალხის მობილიზებაში ( Harlow & 

Harp, 2012), სწორედ სოციალურმა მედიამ ითამაშა ერთ-ერთი გა-

დამწყვეტი როლი ამერიკის 44-ე პრეზიდენტის ბარაკ ობამას მეორე 

ვადით პრეზიდენტად არჩევაში (Agranoff & Tabin, 2011; Bartlett, 

2013; Crawford, 2009;). მოცემული ტენდენციიდან გამომდინარე და 

მასობრივი კომუნიკაციების განვითარებასთან ერთად, სამეცნიერო 

ლიტერატურაში გაჩნდა ვირტუალური თანასაზოგადოებების შეს-

წავლის საჭიროება. მიუხედავად იმისა, რომ ამ თემაზე მრავალი 

კვლევა ჩატარებულა, ჯერ კიდევ ბევრია შესასწავლი, აღსანიშნავია 

ისიც, რომ კვლევები ვირტუალურ თემებზე უფრო აღწერითია ვიდ-

რე თეორიაზე ორინტირებული (Wellman 2004). 

ვირტუალური თანასაზოგადოებებისა და მათი მმართველო-

ბის სტრუქტურების გაგება განსაკუთრებით აქტუალურია დღევან-

დელ გარემოში, რადგან ინტერნეტ მომხმარებელთა რაოდენობა 

სწრაფად იზრდება, რაც გამოწვეულია ე.წ. Web 2.0-ის ტექნოლოგი-

ებით, მათ შორისაა ფორუმები, ბლოგები, სოციალური ქსელები, მი-

ნი ბლოგები და ა.შ. (ნაფეტვარიძე, 2022). 2021 წელს საქსტატის გა-

მოქვეყნებულ კვლევაში ,,საინფორმაციო და საკომუნიკაციო ტექნო-

ლოგიების გამოყენება შინამეურნეობებში“ დასტურდება, რომ ქარ-

თული შინამეურნეობების 86.1%-ს აქვს ინტერნეტი სახლში, ხოლო 

ინტერნეტით უზრუნველყოფილი მოსახლეობის 95.3% მას სოცი-

ალური ქსელებით სარგებლობისთვის იყენებს (საქართველოს საქს-

ტატის ეროვნული სამსახური, 2021). შესაბამისად საქართველოშიც 

გამოიკვეთა ინტერესი ვირტუალური აქტივიზმისადმი და, რიგ 

შემთხვევებში, იგი პოლიტიკური და პარტიული კომუნიკაციის 

ერთ-ერთი მთავარი საშუალებაცაა. ახალ იდეებზე საუბარი სწო-

რედ ამ  სივრცეებში დაიწყო, რამაც საგრძნობლად გაამარტივა სა-

ზოგადოების პოლიტიკასა და პოლიტიკურ პროცესებში ჩართუ-

ლობა და მის ზრდასაც შეუწყო ხელი. სოციალური ქსელები იდეებ-

ის გაჟღერებისა და გადაწყვეტილების მიღების ერთ-ერთ საშუალ-

ებად გადაიქცა. მან შეცვალა „ბრძოლის მეთოდები“ და თითოეული 

ინდივიდი აქცია მრჩევლად, მხარდამჭერად, გახადა მეტად ჩართუ-

ლი პოლიტიკაში და პასიური მსმენელიდან აქტიური როლი მოარ-

გო. 

მსგავსი სახის თანასაზოგადოებები სოციალურ ქსელებში 

უმეტესწილად დახურულ ჯგუფებად მოიაზრება და მათი შექმნა 

შესაძლებელია ნებისმიერი პირის მიერ, ნებისმიერ თემაზე, იქნება 

ეს კომერციული, გასართობი, საქველმოქმედო თუ პოლიტიკური 

ხასიათის. 

დღეს სოციალურ მედიას უნარი შესწევს მოხსნას საზღვრები 

კომუნიკაციისას, ან პირიქით კონკრეტული ჯგუფების კომუნიკა-

ციებზე იზრუნოს და წარმოქმნას კონკრეტული თანასაზოგადოებე-

ბი. ვირტუალური საზოგადოება ერთგვარი ციფრული სივრცის სა-

ხეობაა, რომელშიც ადამიანები ერთიანდებიან ინფორმაციის, ცოდ-

ნის ან სხვა რესურსის გაზიარებისათვის. ვირტუალური თანასაზო-

გადოებები იქმნებიან კონკრეტულ სოციალურ მედიაში და ემსახუ-

რებიან კონკრეტულ მიზნებს. ბოლო პერიოდში აქტუალური გახდა 

ვირტუალური თანასაზოგადოებების გამოყენება პოლიტიკური კო-

მუნიკაციისათვის და დროთა განმავლობაში ეს ხერხი  საქართვე-

ლოშიც იკიდებს ფეხს (იხ. Melikidze, 2020).   

აღსანიშნავია ისიც, რომ დახურული ვირტუალური საზოგა-

დოებები იმის საშუალებას იძლევა, რომ ამათუიმ პარტიისათვის 

იყოს დაფინანსების წყარო, თუმცა ეს ნაწილობრივ არათანაბარი 

კონკურენციის პირობებს გულისხმობს და მმართველ პარტიას აქვს 

უპირატესობა (Breaux and Gierzynski, 1998). საქართველოში ვირტუ-

ალური თანასაზოგადოების დაფინანსების წყაროდ გამოყენების მა-

გალითად სწორედ ის ორი პარტია შეგვიძლია განვიხილოთ, რომ-

ლებზეც მოცემულ სტატიაშია საუბარი.   

კოვიდ-19-ის გამოჩენასთან ერთად მნიშვნელოვნად გაიზარ-

და სოციალური მედიის როლი ადამიანების ცხოვრებაში, ეს სწო-

რედ ის პერიოდია, როდესაც ახალი პოლიტიკური პარტია „გირჩი“ 

შიდა განხეთქილებების გამო  ორად გაიყო და საზოგადოებას წა-

რუდგა ,,გირჩი - მეტი თავისუფლებისთვის“ და ,,გირჩი“, ორივე 

მათგანმა პარტიულ პოლიტიკურ ცხოვრებაში ჩართვა და დამკვიდ-

რება სოციალური ქსელების საშუალებით გადაწყვიტა და თავს 

,,facebook პარტია” უწოდა, მათ მოკლე დროში უამრავი 

მხარდამჭერი მოიპოვეს, რომლებიც დახურულ ვირტუალურ თანა-

საზოგადოებაში მოსახვედრად არაერთ ეტაპს გადიან. ,,გირჩი- მეტი 

თავისუფლება“-მ და ,,გირჩმა“ შეძლეს საზოგადოების ყურადღების 

მიპყრობა და ახლა მოცემულ პარტიებს პლატფორმა ,,Facebook” ზე 

უამრავი მიმდევარი ჰყავთ.  

სტატიის ფარგლებში ჩატარებული კვლევა ინტერესდება  თუ 

რამდენად არის შესაძლებელი პოლიტიკის გატარება ვირტუალური 

თანასაზოგადოებების საშუალებით და რა როლი აქვთ მათ პოლი-

ტიკურ კომუნიკაციაში, წინასაარჩევნო კამპანიასა და ზოგადად 

პარტიული დღის წესრიგის ჩამოყალიბებაში, ამიტომ ამ ორი ჯგუ-

ფის წევრებისა და ექსპერტების გამოკითხვის საფუძველზე  და უკ-

ვე არსებულ კვლევებზე დაყრდნობით, კვლევის მიზანია დახურუ-

ლი ვირტუალური თანასაზოგადოებებისა და მისი მნიშვნელობის 

შესწავლა „გირჩისა“ და „გირჩი - მეტი თავისუფლებას“ მაგალითებ-

ზე დაყრდნობით. 

 

 თეორიული მიმოხილვა და კვლევის მეთოდოლოგია 

ცნება ,,თანასაზოგადოების“ მნიშვნელობის მეცნიერული შეს-

წავლის პირველი მცდელობა არისტოტელეს ეკუთვნის, რომელიც 

ტერმინის განმარტებისას უპირველეს მნიშვნელობას ანიჭებდა ტე-

რიტორიულ სიახლოვეს და თანასაზოგადოების წევრთა პირისპირ 

ურთიერთობას. Community-ის ცნება სათავეს იღებს ლათინური ენ-

იდან, მისი ინგლისური ანალოგი კი პირველად XIV საუკუნეში 

გვხვდება. მოცემული სიტყვა თავდაპირველად განიმარტებოდა, 

როგორც ერთ ტერიტორიაზე მცხოვრები ხალხი, მოგვიანებით ტერ-

მინის მნიშვნელობა ფართოვდება და საერთო ინტერესების მქონე 

ადამიანების ერთობას აღნიშნავს. ამგვარი სოციალური ერთობის 

ჩამოყალიბებას წინ უსწრებს ადამიანთა მიერ ერთმანეთის მსგავსი 

ინტერესების აღმოჩენა და გაცნობიერება, ამ დროს იქმნება ერთო-

ბის კონკრეტული გამოხატულებები იქნება ეს ყოფითი პირობები, 

ერთობლივი საქმიანობა, საერთო იდეები და ა.შ. დროთა განმავლო-

ბაში საჭირო ხდება სიტყვების ,,თანასაზოგადოება“ („community“) 

და ,,საზოგადოება“ („society“) ურთიერთგამიჯვნა, ეს პროცესი  XIX 

საუკუნეში დამთავრდა, რაც მეტწილად ტექნოლოგიური განვითა-

რებით შეიძლება აიხსნას. 

უშუალოდ ტერმინი „ვირტუალური საზოგადოება“ სხვადას-

ხვა კონტექსტში გამოიყენება: ზოგიერთ კვლევაში ეს ნიშნავს გეოგ-

რაფიულად გაფანტულ ადამიანთა ჯგუფებს, რომლებსაც საერთო 

ინტერესები აქვთ. ენტონი გიდენსი (1991) წერდა, რომ დროთა გან-

მავლობაში, ინფორმაციული ტექნოლოგიების განვითარებასთან 

ერთად, მცირდება გეოგრაფიული სიშორის მნიშვნელობა. ინფორ-

მაციული ეპოქის დადგომამ წარმოქმნა ქსელური საზოგადოება, 

თუმცა მოცემულ შემთხვევაში, ვფიქრობ გადაჭრით საუბარი იმაზე, 

თუ რამდენად კარგავს სივრცის განზომილება მნიშვნელობას ცოტა 

რთულია, რადგან მიუხედავად თანამედროვე ტექნოლოგიური 

პროგრესისა და ვირტუალური სივრცის  გამრავალფეროვნებისა 

დღემდე უამრავი მეცნიერი თანხმდება, რომ პირისპირ კომუნიკა-

ცია კომუნიკაციის საუკეთესო საშუალებაა.   

ვირტუალურ თანასაზოგადოებას ასევე ხსნიდნენ, როგორც 

წარმოსახვით საზღვარს, რომელიც საშუალებას იძლევა ერთმანე-

თისგან განვასხვავოთ წევრები და არაწევრები და გავიგოთ თუ რა 

არის მათი მთავარი განმასხვავებელი, რის გამოც ერთნი საზღვარს 

შიგნით მოექცნენ, ხოლო მეორენი გარეთ. მოცემული მსჯელობა მე-

ტად ერგება თანამედროვეობას, რადგან ამა თუ იმ ჯგუფში ინდივი-

დები ნებაყოფლობით ერთიანდებიან, საერთო ინტერესების გამო. 

ამ მსჯელობის მიხედვით გრეჰემი (1999) ამბობდა,  რომ  თუ ონლა-

ინ ჯგუფი წარმოადგენს საერთო ინტერესებისა და  წესების ერთობ-

ლიობას, სადაც ადამიანები ნებაყოფლობით ერთიანდებიან ე.ი. მას 

აქვს საზღვრები და  ამდენად შეიძლება ეწოდოს ვირტუალური თა-

ნასაზოგადოება. თუმცა, აღსანიშნავია, რომ  მოცემულ მსჯელობაში 

წარმოდგენილი სამი კრიტერიუმი სრულად არ ხსნის ვირტუალუ-

რი თანასაზოგადოების მახასიათებლებსა და თვისებებს, რადგან 

თანამედროვე სამყაროში ვირტუალურ თანასაზოგადოებებს კიდევ 

სხვა უამრავი როლი აქვთ მორგებული. 

მანუელ კასტელსი (2011) აღნიშნავდა, რომ ინფორმაციის ძა-

ლა ხალხში ძალიან დიდია, იმდენად დიდი, რომ მას შესწევს უნარი 

მარტივად გადალახოს საზღვრები. ქსელური კავშირების ძირითა-

დი თვისება ღიაობა და სპონტანურობაა. ღიაა იმიტომ, რომ უგულ-

ებელყოფილია ყოველგვარი ბარიერი ინფორმაციის გაცვლასა და 

ელემენტებს შორის, ხოლო სპონტანურია, იმდენად, რამდენადაც 

არ არის დეტერმინირებული და არის პოლიცენტრული. ზოგიერთი 

მეცნიერი ტერმინს განსხვავებულ განმარტებას უძებნის, მაგალი-

თად რეინგოლდი (2000) ტერმინს მეგობრების ქსელის სინონიმად 

იყენებდა, თუმცა რეინგოლდს მოცემული დეფინიციის გაკეთები-

სას მხედველობიდან გამორჩა, რომ ვირტუალურ თანასაზოგადოებ-

ებში თავს არ იყრიან მხოლოდ მეგობრები და რამდენადაც იგი ვირ-

ტუალურია, შესაძლოა ისეთ ადამიანებს გადავაწყდეთ, რომელთაც 

ვირტუალური სამყაროს არარსებობის შემთხვევაში ვერასოდეს შევ-

ხვდებოდით, ასევე ხშირ შემთხვევებში იგი შეიძლება გახდეს მეთ-

ვალყურეობისა და კონტროლის სივრცე, რაზეც საუბრობდნენ  

ჯონსი და სტეინმიულერი (Jones 1995; Steinmueller 2002).  

მეცნიერთა ნაწილი იმასაც ამტკიცებდა, რომ ვირტუალური 

თანასაზოგადოება არის რაიმე სახის სოციალური გაცვლა, რომე-

ლიც ხორციელდება კომპიუტერის შუამავლობით და კომუნიკაცი-

ის გზით (Mansell & Steinmueller 2000), მიუხედავად იმისა, რომ ვირ-

ტუალურ თანასაზოგადოებას აქვს უნარი, როგორც  პირდაპირი, 

ისე არაპირდაპირი მნიშვნელობითაც გახდეს რაიმეს გაცვლის 

სივრცე, ვფიქრობ, მოცემული განმარტება ტერმინს მეტისმეტად 

მცირე მნიშვნელობას ანიჭებს და ამარტივებს მას. კოენი (2000) და 

ფერნბერკი (2007) ამბობდნენ, რომ სათემო ქსელის შესწავლით, მი-

ლანში (იტალია), De Cindio et al. (2003) მკაფიოდ გამოჩნდა, რომ ინ-

სტიტუციონალიზებული სოციალური წესებით სკოლები, არასამ-

თავრობო ორგანიზაციები და პოლიტიკური პარტიები გადავიდნენ 

ვირტუალურ სივრცეში. მართლაც, დღეისათვის სოციალური მედი-

ის აღმავლობის ტრენდიდან გამომდინარე, კომუნიკაციების მთავა-

რი და დისკუსიების ყველაზე ცხელი წერტილი სწორედ ვირტუალ-

ური სივრცეებია, მათ შორის ვირტუალური თანსაზოგადოებები. 

ონლაინ მედიის გამოყენების მზარდი ტენდენცია იწვევს 

ტრადიციულ მედიაზე დამოკიდებულების შემცირებას, დღეისათ-

ვის ონლაინმედია უსწრებს ტელემედიას, გაზეთებსა და რადიოს, 

სამყარო ციფრულ სიახლეებზე იწყებს მორგებას. მოსახლეობის 

დიდ ნაწილში ინტერნეტის სწრაფი ათვისების ტენდენციამ განაპი-

რობა პოლიტიკური პარტიების მიერ Web 2.0 ინსტრუმენტების 

მზარდი ათვისება.   

პარტიული მოლაპარაკებები და საარჩევნო არასტაბილურობა 

ზრდის ამომრჩევლებთან კომუნიკაციის მნიშვნელობას. თუ პარტი-

ებს სურთ მაქსიმალურად გაზარდონ თავიანთი ხმების წილი და 

მიაღწიონ არჩევნებზე წარმატებას ისინი ამომრჩეველთან კომუნი-

კაციის საუკეთესო გზებს უნდა ეძებდნენ. ინტერნეტის მზარდმა გა-

მოყენებამ წაახალისა პარტიები მიმართონ ონლაინ არხებისა და 

ვირტუალური თანასაზოგადოებებს. ვირტუალურ საკომუნიკაციო 

საშუალებების უპირატესობებზე საუბრისას რეინგოლდი ასევე გა-

ნიხილავს ვირტუალურ თანასაზოგადოებებში ორმხრივი კომუნი-

კაციების არსებობამ ტრადიციული მედიისაგან განსხვავებით. ასევე 

იგი ამახვილებს ყურადღებას იმაზე, რომ  ვირტუალური საკომუნი-

კაციო არხები ამარტივებს კავშირს ამომრჩევლებთან (Rheingold, 

1980).  

დემოკრატიზაციის პროცესში ვირტუალური თანასაზოგადო-

ებების როლზე ხშირად საუბრობენ, რადგან ამ სივრცეებში შესაძ-

ლებელია, როგორც კომუნიკაციის ქვემოდან ზემოთ წასვლა, ასევე 

იდეების ქვემოდან ზემოთ მიწოდება, ასევე რეინგოლდის აზრით 

ვებ 1.0-დან 2.0-მდე გადასვლას შეუძლია წარმომადგენლობითი დე-

მოკრატიის ხარისხის ზრდაზე იქონიოს გავლენა და ეს დღეისათ-

ვის სასიცოცხლოდ აუცილებელია, რადგან მოქალაქეები დროთა 

განმავლობაში სულ უფრო შორდებიან პოლიტიკური ცხოვრებას 

(Rheingold, 1980). მოცემულ მოსაზრება ბოლომდე არ შეიძლება ჩა-

ითვალოს მართებულად, რადგან საზოგადოების გაუცხოება პოლი-

ტიკის მიმართ არამხოლოდ კომუნიკაციის ცალმხრივობით, არამედ 

სხვა ფაქტორებითაც შეიძლება იყოს განპირობებული.   

ჩვენს ქვეყანაში დახურული ვირტუალური თანასაზოგადო-

ებების პარტიულ პოლიტიკაში აქტიურად გამოყენება პირველად 

პარტიებმა ,,გირჩი“ და ,,გირჩი მეტი თავისუფლება“ გადაწყვიტეს; 

მეტიც, ისინი საკუთარ თავს დღემდე ,,Facebook“ პარტიად მიიჩნე-

ვენ. სწორედ ამ პარტიებს ჰყავთ დღეისათვის დახურული ვირტუ-

ალური თანასაზოგადოების ყველაზე მეტი წევრი სხვა ქართულ 

პარტიებთან შედარებით. მსგავსი სივრცეები საშუალებას იძლევა 

საზოგადოების პოლიტიკურ პროცესებში უშუალოდ ჩართვის და 

სხვადასხვა მიმართულებით ცოდნის გაღრმავებისათვის. 2020 

წლის საქართველოს საპარლამენტო არჩევნების მედიაში გაშუქების 

კვლევის მიხედვით, 2020 წლისთვის პოლიტიკურ პარტია ,,გირჩს“ 

სოციალური მედიის საშუალებით ყველაზე ფართომასშტაბიანი 

კამპანია ჰქონდა (მაღლაკელიძე 2019). ეს უკანასკნელი  მიუთითებს 

იმაზე, რომ პარტია ,,გირჩის“ იდეა, თავიდანვე, საზოგადოების ვიწ-

რო წრეებზე გასვლა და საკუთარი იდეოლოგიის მათთვის გაცნობა 

იყო. 

როგორც უკვე  აღვნიშნე, დღემდე არაერთი კვლევა ჩატარე-

ბულა ვირტუალური თანასაზოგადოებების მნიშვნელობისა და 

ფუნქციების შესასწავლად, თუმცა საქართველოში ვირტუალური 

თანასაზოგადოება, როგორც პოლიტიკის განსაზღვრის საშუალება 

პირველად გვხვდება, ახალი პოლიტიკური პარტიების - ,,გირჩი“ და 

,,გირჩი-მეტი თავისუფლება“ საქმიანობაში, ამდენად ეს უკანას-

კნელნი საკვლევად საინტერესო ობიექტებია, ამასთან მოცემული 

სტატია ახალი და საინტერესოა იმდენად, რამდენადაც იგი ცდი-

ლობს ვირტუალური თანასაზოგადოებები ახლადშექმნილი პარტი-

ების მაგალითზე იკვლიოს. ამასთან, ორივე მათგანი იმას ცდი-

ლობს, რასაც, სოციალური და პოლიტიკური მეცნიერებების კომერ-

ციალიზაცია (Tabatadze & Dundua, 2022) ისახავს მიზნად.   

ნაშრომში გამოყენებულია თვისებრივი კვლევის ორი მეთო-

დი - კონტენტ-ანალიზი და სიღრმისეული ინტერვიუ. თავდაპირ-

ველად, გაანალიზდა "გირჩისა" და "გირჩი - მეტი თავისუფლების-

თვის" დახურულ ვირტუალურ თანასაზოგადოებაში გამოქვეყნე-

ბული პოსტები და კომენტარები ორი ძირითადი კატეგორიის (ფი-

ნანსები და პარტიული პოლიტიკის განსაზღვრა) გამოყენებით. გარ-

და ამისა, საკითხის უკეთ შესწავლის მიზნით, მოცემული პარტიის 

ლიდერებთან და ექსპერტებთან ჩატარდა პირისპირი ნახევრად-

სტრუქტურირებული სიღრმისეული ინტერვიუები 2022 წლის აპ-

რილი-ივნისის თვეებში. თითოეული რესპონდენტისგან ინფორმი-

რებული თანხმობა დადასტურებულია და დაცულია კვლევის ეთი-

კა. კვლევის ძირითადი შეზღუდვა კი გადაწყვეტილების მიღების 

პროცესის კოგნიტურ ნაწილს უკავშირდება, რისთვისაც, კვლევის 

სხვა მეთოდები და ტექსტიკის გამოყენება (მაგალითად, ჩართული 

დაკვირვება) არის საჭირო. 

 

კვლევის შედეგები და დისკუსია 

ვირტუალური თანასაზოგადოებების მახასიათებლები და ფუნ-

ქციები „გირჩის“ მაგალითზე 

 „გირჩი“, როგორც პოლიტიკური პარტია 2016 წელს იღებს სა-

თავეს, წლებთან ერთად იგი უამრავ ცვლილებას გადის. 2020 წლის 

საპარლამენტო არჩევნების შემდეგ პარტიას ეთიშება ერთ-ერთი პო-

ლიტიკური ლიდერი ზურაბ გირჩი ჯაფარიძე და არაერთი წევრი. 

მოცემული კვლევის საფუძველზე დგინდება, რომ პარტია ამ ცვლი-

ლების მიუხედავად მაინც DIGITAL პარტიად რჩება. ის დიდ მნიშ-

ვნელობას ანიჭებს სოციალურ ქსელებსა და დახურულ ვირტუალ-

ურ თანასაზოგადოებებს. ამ ფაქტს პარტიის წარმომადგენლები იმ-

ით ხსნიან, რომ მაშინ ფეისბუქის ბუმი იყო, და ფეისბუქი გახდა 

ერთ-ერთი ყველაზე ეფექტური პოლიტიკური ინსტრუმენტი. ყვე-

ლაზე მრავალრიცხოვანი და პოპულარული დახურული ვირტუალ-

ური თანასაზოგადოება პარტია გირჩისთვის გახლავთ ,,გირჩის ბაბ-

ლი“. კვლევით დგინდება, რომ  ამოცანა მდგომარეობდა შემდეგში: 

მათ სურდათ სივრცე სადაც ისაუბრებდნენ ადამიანებთან და რად-

გან პარტია თავს ,,ფეისბუქ“ პარტიად თვლიდა გადაწყვიტეს, რომ 

ის ხალხი რომელსაც ჩათვლიდნენ, რომ იზიარებდნენ მათ მოსაზ-

რებებს, ასევე ის ადამიანები ვინც იყო გირჩის მხარდამჭერი და 

ვინც იმ პერიოდში ეცნობოდა პარტიის შესახებ ინფორმაციებს, ასე-

თი ადამიანები შეეკრიბათ სადმე, სადაც შეძლებდნენ ნებისმიერი 

კითხვა დაესვათ და ნებისმიერი საკითხი განეხილათ. მთავარი მი-

ზანი იყო ის, რომ თანამოაზრეები შეკრებილიყვნენ სადმე და პარ-

ტიას  ამ ხალხის სახელით ემოძრავა. ,,ბაბლს მთავარი მნიშვნელობა 

ჰქონდა ის, რომ ვიღაცის სახელით უნდა მემოძრავა“ (პირისპირ ინ-

ტერვიუ, 08.05.2022). ერთ-ერთი რესპონდენტი ყურადღებას ამახვი-

ლებს იმ ფაქტზე, რომ პოლიტიკაში მთავარი პრობლემა არის ის, 

რომ აქ არიან ისეთი ადამიანები წარმოდგენილი, რომლებიც არავის 

სახელით არ მოძრაობენ. პარტია გირჩის დამფუძნებლებს უნდო-

დათ ყოფილიყვნენ  ისეთი პარტიის წარმომადგენლები, რომელიც 

ვიღაცის სახელით ან ვიღაცასთან ერთად იმოძრავებდნენ. ,,ვინმეს-

თან ერთად ვიმოძრავებდი და უფრო ძლიერი ვიქნებოდი“ (პირის-

პირ ინტერვიუ, 08.05.2022). თავიდან იყო ჩვეულებრივი წევრების 

გაერთიანება, ერთმანეთთან სასაუბრო სივრცე, სადაც პარტიის წარ-

მომადგენლები სხვადასხვა სადისკუსიო თემებს წამოჭრიდნენ-

ხოლმე, იქნებოდა ეს კანაფის ლეგალიზაცია, სასამართლო სისტემა, 

პოლიციელების მხრიდან ძალაუფლების გადამეტება, ბიბლიური 

თავისუფლება და ა.შ. ბევრი ისეთი თემა იყო, რამაც საზოგადოების 

დიდი ნაწილის ყურადღება მიიპყრო, შედეგად, ბაბლი ბუნებრივად 

იყო ძალიან ჭრელი. რესპოდენტების ნაწილის აზრით, ამ  ვირტუ-

ალური თანასაზოგადოებით დაინტერესების მიზეზი იყო ის, რომ 

აქ ყველა თანაბარი იყო - ,,არავინ ზევით, არავინ ქვევით არ არსე-

ბობს“ (პირისპირ ინტერვიუ, 21.05.2022). დროთა განმავლობაში 

პარტიაში მივიდნენ იმ აზრამდე, რომ ვირტუალურ თანასაზოგა-

დოებაზე სხვანაირი აქცენტი გაეკეთებინათ და მეტი მნიშვნელობა 

მიენიჭებინათ, ამ პერიოდში პარტიის წარმომადგენლები ყველა შე-

საძლო საშუალებით არეკლამებდნენ ამ ჯგუფს და საზოგადოებას 

ეუბნეოდნენ, რომ ეს იყო სივრცე, სადაც შეეძლებოდათ ჰქონოდათ 

დისკუსია ნებისმიერ თემაზე და ესაუბრათ პოლიტიკოსებთან. 

დროთა განმავლობაში, „გირჩის“ ეს ვირტუალური თანასაზოგადო-

ება იმ ადამიანთა ჯგუფად იქცა, რომლებიც  „გირჩს“ ოფიციალურ-

ად მხარს უჭერენ, ხმას აძლევენ და სურდათ სხვადასხვა თემებზე 

საუბარი. 

,,ეს იყო მკაცრად მარტო პოლიტიკაზე სასაუბრო ჯგუფი და 

მკაცრად ისეთი ჯგუფი, სადაც ლაპარაკი არის ყველაზე მთავარი 

და მნიშვნელოვანი“ (პირისპირ ინტერვიუ, 21.05.2022) პარტიის ორ-

ად გაყოფის პერიოდში მიიღეს გადაწყვეტილება, რომ ის ადამიანე-

ბი, რომლებიც სხვებს შეურაცხყოფას აყენებდნენ, გაეშვათ ბაბლი-

დან. ახლანდელ ბაბლში არსებობს წესრიგი, მოცემული პარტიის ამ 

ვირტუალურ თანასაზოგადოებას გააჩნია საკუთარი კონსტიტუცი-

აც კი, რომელიც განსაზღვრავს ქცევის წესებს.  

კვლევის საფუძველზე დგინდება, რომ პარტიაში კომუნიკა-

ციის ამ გზაზე არჩევანი თავდაპირველად გააკეთეს იმიტომ, რომ 

პარტია არ იღებდა სახელმწიფოსგან დაფინანსებას და არც რომე-

ლიმე ტელევიზიას ფლობდა, ასევე იმის გათვალისწინებით, რომ 

წლიდან წლამდე სატელევიზიო ყურების მაჩვენებელი მცირდება 

და სულ უფრო პოპულარული ხდება სოციალური მედია, ამ მხრივ 

ყველაზე ,,იაფი“ და  მარტივი საკომუნიკაციო გზა აირჩიეს. ,,გარე-

მო პირობებმა გვაიძულა რომ გამოგვეყენებინა სოციალური ქსელე-

ბი და შემდეგ უბრალოდ ვნახეთ, რომ იმ ტონით საუბარმა, იმ ინ-

ტენსივობით და იმ თემებზე, რომელსაც ჩვენ ვიყენებდით ბუნებ-

რივად მოგვცა ის ეფექტი რომ ჩვენ ძალიან გავიზარდეთ სოციალ-

ურ ქსელში“ (პირისპირ ინტერვიუ, 21.05.2022). პარტია გირჩმა 

პლატფორმა ფეისბუქი საკომუნიკაციო და ხალხთან დამაკავშირე-

ბელ გზად მაშინ აირჩია, როცა  მთელი საზოგადოებრივი დისკუსი-

ები აქ მიმდინარეობდა. ,,ჩვენ გადავწყვიტეთ რომ იქ გვქონოდა 

მთავარი დასაყრდენი, სადაც რეალური დისკუსიები მიმდინარეობ-

და, თანაც არ გვქონდა ტელევიზია და ეს იყო ეკონომიკური მხრი-

ვაც კარგი გათვლა“ (პირისპირ ინტერვიუ, 08.05.2021).  ასე ტრან-

სფორმირდა პარტია გირჩი სოციალური ქსელების პარტიად. 

სოციალური ქსელების დიდ როლს რესპონდენტები ხსნიან 

იმითაც, რომ გირჩს აქვს კონკრეტული იდეოლოგია, რომლის გაც-

ნობასაც ცდილობს საზოგადოებისათვის და რადგან ქართულ პო-

ლიტიკურ რეალობაში არ არის დამკვიდრებული ამომრჩევლების 

იდეოლოგიით მომხრობა, გირჩი გახდა ახალი სიტყვა ქართულ პო-

ლიტიკურ კულტურაში. ,,გამომდინარე იქიდან, რომ ასეთი სიტუ-

აცია დაგვხვდა, ჩვენ რაც ასახსნელი გვქონდა ძალიან დიდი მასალა 

იყო და იმდენი სალაპარაკო, რომ ამდენ ეთერს არავინ არ დაგით-

მობს და შეიძლება ძალიან არაეფექტურიც კი იყოს სატელევიზიო 

ეთერში ამის მოყოლა, ვირტუალური თანასაზოგადოებები საშუალ-

ებას იძლევა, რომ შესაბამის ფორმებში მიაწოდო ადამიანებს ინ-

ფორმაცია“ (პირისპირ ინტერვიუ, 21.05.2022). კვლევისას ერთ-ერ-

თი რესპონდენტი აღნიშნავს, რომ სწორედ იმ იდეების მასშტაბუ-

რობამ, რომელიც გირჩმა მოიტანა, სტანდარტული მედია საშუალ-

ებები მათთვის არაეფექტური გახადა და ამ ყველაფრის ფონზე 

დადგა საჭიროება, შექმნილიყო მსგავსი მასშტაბების მქონე ვირტუ-

ალური თანასაზოგადოება. ,,პირდაპირ ასეთი მოწოდება გვქონდა, 

რომ თუ ერთ რამეში მაინც გვეთანხმები შეგიძლია შემოხვიდე ჩვენ 

ჯგუფში, რათა მერე დანარჩენ რამეებშიც დაგითანხმოთ და გაჩვე-

ნოთ რატომ ვფიქრობთ ასე“ (პირისპირ ინტერვიუ, 16.05.2022). 

კვლევიდან გამომდინარე, სწორედ ასე კონტრავერსული იდეების 

ერთ დონემდე დაწურვამ  ბევრ ადამიანს უბიძგა გირჩის ვირტუალ-

ურ თანასაზოგადოებებში გაწევრიანებისკენ და შემდეგ ნელნელა 

შეიქმნა უკვე ამ საზოგადოების მართვის მოდელი ,,GED“-ებზე, ეს 

არის ციფრული ვალუტა, აქციების მსგავსი, რომელიც ხალხს აძ-

ლევს საშუალებას ერთგვარი საკუთრება ჰქონოდათ პარტიაზე. რო-

გორც კვლევა აჩვენებს, დღეისათვის დაახლოებით 2000-მდე ადამი-

ანია, რომელსაც ამ პარტიის ციფრული აქცია აქვს. ,,ადამიანებმა იც-

იან. რომ ჩართულები არიან ამ საზოგადოების თანამართვაში და ამ-

ან ერთგვარად უფრო გააერთიანა ის პატარა თანასაზოგადოება, რო-

მელსაც თავისი პატარა კონსტიტუცია აქვს, როგორ მოქმედებს და 

რა წესრიგზე დგას ეს თანასაზოგადოება, აქვს სამართავი მექანიზ-

მი.“ სწორედ ამ სისტემის და ვირტუალური თანასაზოგადოების 

მეშვეობით დგება პარტია გირჩის პოლიტიკური სიები, ასევე  პო-

ლიტიკური საბჭოს წევრთა სიები, ,,თუ სხვა პარტიაში პარტიის ბო-

სები სხდებიან დახურულ ოთახში და წერენ ვინ პირველი ნომერია, 

ვინ მეორე და ვინ მესამე, მერე გამოდიან და ამტკიცებს საბჭო ან რა-

იმე მსგავსი,  ჩვენთან ეს არის ჩვეულებრივი ღია  პროცედურა, სა-

დაც აქეთ არიან პოლიტიკოსობის მსურველები და იქით ხალხი, ვი-

საც ჯედები აქვს. პოლიტიკის მსურველები თავს აწონებენ ჯედების 

მფლობელებს რომ მე დამიჭირეთ მხარი ან ნაწილობრივ მაინც და-

მიჭირე მხარიო და მთავარი იდეა არის ის, რომ ამ ადამიანებს მოაწ-

ონო შენი იდეა, შენი თავი, რომ მათ მოგცენ საშუალება პოლიტი-

კურ სიაში კონკრეტულ ადგილას მოხვდე.“ კვლევაზე დაყრდნო-

ბით, შეგვიძლია ვთქვათ, რომ ამ პრინციპით სიების დაკომპლექტე-

ბისას ტარდება ვირტუალურ თანასაზოგადოებაში შიდა არჩევნები, 

მერე ჯამდება და ამის მიხედვით ნაწილდება ადგილები მაგალი-

თად საპარლამენტო სიაში, ან მიიღება სხვადასხვა გადაწყვეტილე-

ბები. ასევე კვლევიდან გამომდინარე, შეგვიძლია ვთქვათ ისიც, რომ 

ვირტუალური თანასაზოგადოება ძირითადად იმ შემთხვევაში ერ-

თვება გადაწყვეტილების მიღების პროცესში, როდესაც ,,მმართვე-

ლი საბჭო“ (შედგება 5 პოლიტიკოსისგან, 5 ტოპ ჯედების მფლობე-

ლისგან და ბოლო 6 თვეში 5 ტოპ შემომწირველისგან) ვერ იღებს გა-

დაწყვეტილებას და რაიმე რთული თემაა გადასაწყვეტი.   

პარტია გირჩისათვის ვირტუალურ თანასაზოგადოება ,,გირ-

ჩის ბაბლის“ ძალიან დიდი მნიშვნელობა აქვს. ერთ-ერთი როლი, 

რომელსაც პარტიის წარმომადგენლები ჯგუფს უთავსებენ, არის 

თაობათა დაკავშირება. ,,ბაბლი არის ერთ-ერთი წარმატებული ინ-

სტრუმენტი იმისათვის, რომ თაობები დავალაპარაკოთ ერთმა-

ნეთს“ (პირისპირ ინტერვიუ, 08.05.2022). ასევე სიღრმისეულმა ინ-

ტერვიუებმა აჩვენა, რომ გირჩისთვის დახურული ვირტუალური 

თანასაზოგადოებები არის პირდაპირი და უშუალო კომუნიკაციის 

საშუალება და იმის დასტური, რომ პარტიის წარმომადგენლები არ 

თვლიდნენ თავს ვინმეზე მეტად ამიტომ ჯგუფში გაჟღერებულ ძი-

რითად კითხვებსაც თვით პარტიის შემქმნელები პასუხობდნენ ძი-

რითადად და თავიანთ აზრს აფიქსირებდნენ.   

კვლევის ფარგლებში ჩატარებულ იქნა კონტენტ ანალიზი 

პარტია გირჩის დახურული ვირტუალური თანასაზოგადოების 

,,გირჩის ბაბლის“ 6 თვეზე. (12.2021-05.2022). საკვლევი პერიოდის 

განმავლობაში გირჩის ბაბლში ჯამში 30-მდე კითხვა დაისვა, რომ-

ლებიც,  კონკრეტული პარტიული პოზიციის ჩამოყალიბებას და გა-

დაწყვეტილების მიღებას ემსახურებოდა. მოცემული კითხვები გა-

დანაწილებული იყო შემდეგ თემებზე, ამნისტია, სავალდებულო 

ჯარის გაუქმება, კანაფის ლეგალიზაცია, იარაღის ლეგალიზაცია, 

პანდემია და ა.შ.  

 

ვირტუალური თანასაზოგადოებების მახასიათებლები და 

ფუნქციები „გირჩი - მეტი თავისუფლების“ მაგალითზე 

როგორც აღვნიშნეთ 2020 წელს პარტია გირჩი ორად გაიყო, 

პარტიას გამოეყო ერთ-ერთი მთავარი რგოლი, ზურაბ გირჩი ჯაფა-

რიძე და მან ახალი პარტია ,,გირჩი-მეტი თავისუფლება“ დაარსა. 

ჩვენი კვლევის ინტერესს მოცემული პარტიაც წამოადგენს, გამომ-

დინარე იქიდან, რომ ეს პარტიაც ე.წ. ,,ფეისბუქ-პარტიას“ უწოდებს 

თავს. როგორც კვლევის საფუძველზე იკვეთება, ,,გირჩი-მეტი თავი-

სუფლება“ იმართება თავიდან ბოლომდე ვირტუალურად. ,,ადამი-

ანების შეკრება ხანდახან სულაც არ არის საჭირო იმისათვის, რომ 

მიიღონ რაიმე სახის გადაწყვეტილებები პარტიაში, ყველაზე მნიშ-

ვნელოვან გაადაწყვეტილებებს იღებენ სწორედ ის ადამიანები, 

რომლებიც ერთმანეთს არ იცნობენ, ეს პროცესი ვირტუალური თა-

ნასაზოგადოებებით იმართება“. კვლევის თანახმად, მიზეზი, რომ-

ლის გამოც ,,გირჩი-მეტი თავისუფლება“ კომუნიკაციისა და მარ-

თვის ამ მეთოდს ირჩევს, ისევე როგორც პარტია ,,გირჩის“ შემთხვე-

ვაში, არის ის, რომ ,,გირჩი-მეტი თავისუფლება“ არ იღებს დაფინან-

სებას ბიუჯეტიდან, იგი ფინანსდება მხარდამჭერებისგან. პარტია-

ში, ისევე როგორც ,,გირჩში“. აქვთ მერიტოკრატიული სისტემა ანუ, 

ვინც უფრო მეტს იხდის აქვს მეტი ხმა. როგორც კვლევის მიხედვით 

იკვეთება, გადაწყვეტილებების მიღების პრეროგატივის ჯგუფის 

წევრებისათვის მიცემა ერთგვარი წახალისება იყო დონაციებისა და 

შეწირულობებისა და იმ ადამიანების მამოტივირებელი, რომლებიც 

,,გირჩი-მეტი თავისუფლება“-ს აფინანსებენ. ეს ყველაფერი პარტი-

ულ დონეზე განაპირობებს იმას, რომ ძალაუფლება ზემოდან ქვე-

მოთ კი არ მოდის, ძალაუფლების წყარო არის ყველაზე ქვედა რგო-

ლი, ანუ გადაწყვეტილებები მიიღება ქვემოდან ზემოთ.   

კვლევამ აშკარად გამოიკვეთა ვირტუალური თანასაზოგადო-

ების შუამავლის ფუნქცია, პარტიის წევრებსა და საზოგადოებას შო-

რის. ,,სოცმედიას შესწევს ძალა მინიმალური დანახარჯებით მიწვ-

დე ხალხის დიდ რაოდენობას. ჩვენ არ გვაქვს იმის ბიუჯეტი, რომ 

ყველა რეგიონში გავხსნათ ოფისები, თანაც ჩვენი ამომრჩეველი ძი-

რითადად ახალგაზრდობაა და დღეს ახალგაზრდები ყველა ჩაბ-

მულნი არიან სოციალურ ქსელებში“ (პირისპირ ინტერვიუ 

14.05.2022). მოცემულ პარტიასთან კვლევის მიხედვით იკვეთება, 

რომ ისინი ძირითად აქცენტს ახალგაზრდებზე აკეთებენ, რასაც ვერ 

ვიტყვით პარტია ,,გირჩზე“, რომლის შემთხვევაშიც ვირტუალური 

თანასაზოგადოების ერთ-ერთ მთავარ როლს თაობათა დაკავშირება 

წარმოადგენს. პარტიას - ,,გირჩი - მეტი თავისუფლება“ ურჩევნია, 

რომ ესაუბროს ახალგაზრდებს და როგორც კვლევით ირკვევა, ისი-

ნი მიიჩნევენ, რომ ახალგაზრდები უფრო ახლოს არიან მათთან და 

მათ იდეოლოგიასთან, თუმცა ორივე პარტიაში პრობლემად 

მიიჩნევენ იმ ფაქტს, რომ ახალგაზრდების არჩევნებში მონაწილე-

ობის მაჩვენებელი ძალიან დაბალია. „როგორც წესი, პარტიები ამის 

მიხედვით ადგენენ წინასაარჩევნო პროგრამას და ძირითად აქ-

ცენტს შუახნის ასაკს გადაცილებულ ადამიანებზე აკეთებენ, თუმცა 

ჩვენ გვჭირდება ისეთი ამომრჩეველი, რომელიც ნამდვილად იზი-

არებს ჩვენს იდეებსა და მისწრაფებებს“ (პირისპირ ინტერვიუ, 

14.05.2022). კვლევის განმავლობაში გამოიკვეთა, რომ ვირტუალურ 

თანასაზოგადოებებზე უამრავი როლის მორგება მას შემდეგ გადაწ-

ყვიტეს, რაც  დაიწყო კრიზისი და პარტია დადგა იმ რეალობის წი-

ნაშე, რომ რეგიონებში ცენტრების გახსნისათვის აღარ იყო სახსრე-

ბი,  მაშინ გადაწყდა რომ სოციალური მედია უნდა ყოფილიყო ის 

საშუალება, რომელიც უგულებელყოფდა მანძილს და პარტია ,,გირ-

ჩი - მეტი თავისუფლების“ ამომრჩევლებს ერთ სივრცეში მოუყრი-

და თავს. 

ერთ-ერთი გადაწყვეტილება, რომელიც პარტიამ ვირტუალუ-

რი თანასაზოგადოების საშუალებით მიიღო, იყო ოპოზიციასთან 

გაერთიანების საკითხი. მიუხედავად იმისა, რომ პარტიის ლიდერი 

ზურაბ გირჩი ჯაფარიძე ოპოზიციასთან გაერთიანების მომხრე იყო, 

ამომრჩევლების 45%-მა საპირისპირო პოზიციას დაუჭირა მხარი, 

,,ეს არის იმისი ნათელი მაგალითი, რომ ,,გირჩი - მეტი თავისუფ-

ლება“ არ არის ის პარტია, რომელსაც ,,ბელადი“ მართავს, რადგან 

მის წინააღმდეგაც შეიძლება წავიდნენ, როგორც აქ ვნახეთ მაგალი-

თად 45 % კვლევის მიხედვით,  მიუხედავად იმისა რომ 55%- იანი 

არჩევანით გირჩი შეუერთდა ოპოზიციას, დღევანდელი გადმოსა-

ხედიდან ისინი თვლიან, რომ ეს გადაწყვეტილება მცდარი იყო, 

თუმცა ამ გადაწყვეტილებაზე პასუხისმგებლობას არა ერთ ადამი-

ანს, არამედ მთელს ვირტუალურ თანასაზოგადოებას აკისრებენ. 

მოცემულ შემთხვევაში კვლევა ადასტურებს, რომ ვირტუალური 

თანასაზოგადოება პარტიაში ,,გირჩი - მეტი თავისუფლება“ პასუ-

ხისმგებლობის გადანაწილების მნიშვნელობას იძენს. ვირტუალუ-

რი თანასაზოგადოება ასევე უზრუნველყოფს მჭიდრო და ყოველ-

დღიურ კავშირს საზოგადოებასთან. ,,ეს ვირტუალური თანასაზო-

გადოებები იმდენად არის პოლიტიკის გატარების საშუალება, რამ-

დენადაც დაფინანსების წყარო, მსგავსი ვირტუალური თანასაზოგა-

დოების მეშვეობით შენს ამომრჩეველს მუდმივად ტონუსში ამყო-

ფებ და არ აქვს იმის განცდა, რომ აი არჩევნები მოახლოვდა და ესე-

ნი ახლა გამოჩდნენ“ (პირისპირ ინტერვიუ, 21.05.2022). ასევე კვლე-

ვის საფუძველზე შეგვიძლია ვთქვათ, რომ პარტია ,,გირჩი-მეტი თა-

ვისუფლება“ ვირტუალური თანასაზოგადოების წევრებისგან იდე-

ებსაც იღებს, რაც ხაზს უსვამს იმას, რომ ვირტუალური თანასაზო-

გადოება ,,გირჩი-მეტი თავისუფლება“-სთვის არის იდეათა გაც-

ვლის სივრცეც. ,,როცა რაღაც სიახლე გვჭირდებოდა, მაშინ ჯგუფში 

წამოიჭრა იდეა და ჩვენ მატრიცას ვიდეო სწორედ ჯგუფის წევრე-

ბის იდეების საფუძველზე გადავიღეთ“ (პირისპირ ინტერვიუ, 

08.05.2022). 

კვლევის მიხედვით, მაშინ როცა ,,გირჩი - მეტი თავისუფლე-

ბა“ გახდა მეტად შესამჩნევი სხვებისათვის პარტიაში დადგა საკით-

ხი, რომ გარკვეულიყო ვინ იყო ნამდვილი მხარდამჭერი. ამიტომ 

გადაწყდა შექმნილიყო პრაიმერისი, რომელშიც ადამიანებს შეეძ-

ლოთ გირჩი დაეფინანსებინათ და მათ ამის ექვივალენტი ხმა ჰქო-

ნოდათ. ამ პარტიაში ისევე, როგორც ,,გირჩში“ აქვთ  მერიტოკრატი-

ული სისტემა, თუმცა ,,გირჩი- მეტი თავისუფლებას“ აქვს ასევე დე-

მოკრატიული სისტემაც, ანუ ერთ ადამიანს აქვს 1 ხმა და ვინც პარ-

ტიას აფინანსებს იმას მეტი ხმა. პრაიმერისის მიხედვით, ერთი ხმის 

ღირებულება არის 5 ლარი და ეს ხმა 12 თვის განმავლობაში შეუძ-

ლია გამოიყენოს მფლობელმა, თუ არ გამოიყენებს იგი უქმდება. 

კვლევის მიხედვით, ამ ნაწილში მოცემული პარტიების სისტემებს 

შორის იკვეთება კიდევ ერთი განსხვავება, პარტია ,,გირჩის“ შემ-

თხვევაში ამომრჩევლის მიერ შეძენილი ხმა შესაძლოა გამოიყენონ, 

რამდენჯერაც მოუნდებათ, ხოლო ,,გირჩი-მეტი თავისუფლება“ შე-

ძენილი ხმის გამოყენების უფლებას მხოლოდ ერთხელ იძლევა და 

საბოლოოდ ხმების შეწონვა ხდება. კიდევ ერთი და ძალიან მნიშ-

ვნელოვანი მსგავსება, რაც ვირტუალურ თანასაზოგადოებებთან ამ 

ორი პარტიის დამოკიდებულებებს შორის იკვეთება არის იდეოლ-

ოგიური მსგავსება, ორივე პარტიაში პარტიული სიები წინასაარჩევ-

ნოდ ვირტუალური თანასაზოგადოებების მეშვეობით კომპლექ-

ტდება. ასევე ,,გირჩი მეტი თავისუფლება“-ის შემთხევევაში ვიცე-

მერობის კანდიდატი აირჩიეს პრაიმერისით, თუმცა მოცემული გა-

დაწყვეტილება საბოლოოდ პარტიის თავმჯდომარემ შეცვალა. კი-

დევ ერთი განსხვავება, რომელზეც კვლევის ფარგლებში საუბრობენ 

„გირჩი-მეტი თავისუფლება“ და მისი ვირტუალური თანასაზოგა-

დოება უფრო ღია პლატფორმაა და უფრო თავისუფალი, ნებისმიერ 

ადამიანს თავისუფლად შეუძლია მოვიდეს და მიიღოს მონაწილეო-

ბა პოლიტიკის კეთებაში, თუ მას შეუძლია საქმის კეთება ჩვენთან 

მარტივად დაიმკვიდრებს, თავს რასაც ვერ ვიტყვი პარტია „გირ-

ჩზე“. (პირისპირ ინტერვიუ, 14.05.2022) კვლევის მიმდინარეობისას, 

რესპონდენტები ვირტუალური თავისებურებების მახასიათებლებ-

ზე საუბრისას ახსენებენ იმასაც, რომ ვირტუალური თანასაზოგა-

დოება ხშირ შემთხვევაში არის თავდაცვის საშუალება და როცა რა-

იმე გადაწყვეტილების ახსნას სთხოვენ, ოპონენტებს შეუძლიათ 

მარტივად უთხრან, რომ ამის გამო ჩვენი ვირტუალური თანასაზო-

გადოება გაბრაზდება და ,,გირჩი-მეტი თავისუფლების“ წევრებს არ 

მოეწონებათ ეს გადაწყვეტილება. ეს ამ პარტიაში ვირტუალური 

თანასაზოგადოების კიდევ ერთ მახასიათებელს უსვამს ხაზს.  

კვლევის ფარგლებში ჩატარდა კონტენტ ანალიზი პარტია 

,,გირჩი - მეტი თავისუფლების“ ყველაზე მასშტაბურ დახურულ 

ვირტუალურ თანასაზოგადოებაში, რომელსაც პარტიის სახელი 

ჰქვია. 6 თვის (12.2021-05.2022) განმავლობაში, ჯგუფში ,,გირჩი - მე-

ტი თავისუფლება“ ჯამში 45-მდე კითხვა დაისვა, ისინი ძირითად 

შემთხვევებში ისევე, როგორც ,,გირჩის ბაბლში“, კონკრეტული პარ-

ტიული პოზიციის ჩამოყალიბებას და გადაწყვეტილების მიღებას 

ემსახურებოდა. მოცემული კითხვები შეეხებოდა პოლიტიკური 

საბჭოს არჩევნებს, ვიცე-მერობის კანდიდატის არჩევას, რეგიონული 

ოფისების ჩანაცვლების იდეას, ქართულ გზას ევროპისაკენ და რუ-

სეთ-უკრაინის ომს, ,,ციფრულ ბოტასს“ და ა.შ. 

 

ექსპერტთა მოსაზრებების ანალიზი: ვირტუალური თანასა-

ზოგადოებები და პარტიული პოლიტიკა 

ექსპერტების ხედვით, დროის გასვლასთან ერთად, პოლიტი-

კისა და მედიის ურთიერთმიჯაჭვულობა იზრდება, თუმცა აღნიშ-

ნავენ იმასაც, რომ დღეს, როდესაც სატელევიზიო ხანა დასასრულს 

უახლოვდება, მედია ხდება უფრო მრავალფეროვანი. დღეისათვის 

ყველა სატელევიზიო მედიის წარმომადგენელს აქვს სოციალურ 

ქსელებში ვირტუალური თანასაზოგადოება, ზოგ შემთხვევაში და-

ხურული, ზოგში კი პირიქით, ისინი თითოეულ სიახლეს ყველა 

პლატფორმას ერთდროულად აწოდებენ. ექსპერტთა აზრით ეს იმის 

მიმანიშნებელია, რომ სოციალურ მედიას დღეს სრულად შეუძლია 

დააკმაყოფილოს მომხმარებლის ინტერესები, მით უმეტეს თუ იგი 

პოლიტიკაში მონაწილეობის საშუალებასაც იძლევა. ,,სოციალური 

ქსელების გამოყენება ძალიან მნიშვნელოვანია პარტიულ პოლიტი-

კაში და არამხოლოდ პარტიულ პოლიტიკაში, რადგან ამ მოცემუ-

ლობაში იგი არის ყველაზე მარტივი გზა საზოგადოებასთან კომუ-

ნიკაციისთვის“ (პირისპირი ინტერვიუ, 27.05.2022). მანამდე არსე-

ბული დამოკიდებულება მედიაზე კიდევ უფრო გაიზარდა, აქამდე 

თუ ტელემედიის შემთხვევაში ეს ყველაფერი ცალმხრივი პროცესი 

იყო, სოციალური მედია ინტერაქციის საშუალებას იძლევა. ამან ამ-

ომრჩევლებსა და აქტივისტებს საქმე უფრო გაუმარტივათ ხოლო 

პოლიტიკოსებს გაურთულათ, რადგან ტელემედიის შემთხვევაში 

საკუთარი აზრის სხვებისთვის მისაღები ფორმით მიწოდებას ცდი-

ლობდნენ, ინტერაქციულ სივრცეში კი მათ ხშირი გამოხმაურება 

ევალებათ და ბევრ რამეზე დაუყოვნებლივი პასუხები მოეთხოვე-

ბათ. „ფეისბუქზე“ შექმნილი ჯგუფები არის რაღაც სოციუმი, რომე-

ლიც ერთიანდება კონკრეტული იდეის ირგვლივ და მათ მინიმუმ 

ერთი საერთო ინტერესი გააჩნიათ. სოციალურმა ქსელმა ხელი შე-

უწყო იმას, რომ მათი მოთხოვნები უფრო სწრაფად მივიდეს პარტი-

ის წარმომადგენლებამდე, სოციალურმა ქსელმა ფაქტის წინაშე და-

აყენა პოლიტიკოსები, რომ მოესმინათ ხალხისთვის და არგუმენტი, 

რომ ესა თუ ის პრობლემა არ იყო მათთვის ცნობილი, გააუფასურა. 

ღიაობის თვალსაზრისით ეს პროცესი ფაქტობრივად იმის მი-

მანიშნებელია, რომ ამომრჩევლის მაჯისცემაზე უდევთ ხელი, 

მსგავსი ვირტუალური საზოგადოებებითა და მათში დასმული 

კითხვებით პოლიტიკოსებს შეუძლიათ გაიგონ რა რეაქცია შეიძლე-

ბა მოყვეს ამა თუ იმ გადაწყვეტილებას. ასევე სოციალური მედიის 

ძალიან დიდი უპირატესობაა ის, რომ დიდ თანხებთან არ არის და-

კავშირებული.  

„ეს პოლიტიკური სუბიექტები ძალიან ხშირად გამოირჩევიან 

არაორდინალურობით, ერთ-ერთი ექსპერტის შეხედულებით „პო-

ლიტიკა ზედმეტად სანახაობითი სტრუქტურაა მათი გადმოსახედ-

იდან და ეს მექანიზმი შეიძლება პოპულიზმისკენ უფრო გადაიხარ-

ოს“ (პირისპირი ინტერვიუ, 21.05.2022). ექსპერტების მეორე ნაწილი 

კი ფიქრობს, რომ იმის ფონზე როცა ქვეყანაში არსებული სხვა პარ-

ტიები, ყოველთვის ლიდერითა და ვიწრო წრეების საშუალებით 

იღებენ გადაწყვეტილებებს, ,,გირჩი“-სა და ,,გირჩი-მეტი თავისუფ-

ლების“ ეს მექანიზმი მეტად საინტერესოა, თუმცა ექსპერტთა ამ 

ჯგუფის აზრითაც აქვს ამ მექანიზმს არაერთი ნაკლი და ერთ-ერთი 

ყველაზე დიდ გამოხატულებად მისი ნაკლოვანებისა, მიიჩნევენ მე-

რიტოკრატიას ამ პარტიებში, რადგან იგი არ დგას თანასწორობის 

პრინციპზე. ,,მსგავსი მექანიზმი თითქოს გვთავაზობს მკაცრ კონკუ-

რენციას, მაგრამ სასტარტო პირობები ამ კონკურენციაში ჩაბმული 

ადამიანებისათვის არ არის თანაბარი, ამიტომ ეს მექანიზმი შიდა-

პარტიული დემოკრატიის გამოვლინებად არ შეიძლება ჩაითვა-

ლოს“ (პირისპირ ინტერვიუ, 27.05.2022). ექსპერტები აღნიშნავენ იმ-

ასაც, რომ შიდაპარტიული დემოკრატია არ გულისხმობს მხოლოდ 

კანდიდატების შერჩევას, შიდაპარტიული დემოკრატია გულის-

ხმობს, როგორ ხდება პროგრამის შემუშავება, როგორ არის პარტია 

განფენილი რეგიონებში, რომელ რეგიონს რა ხმა აქვს, რამდენად 

ახერხებს პარტია აზრთა სხვადასხვაობის შემთხვევაში ერთიანობის 

შენარჩუნებას და ა.შ.  

დაბოლოს, ექსპერტების აზრით თუკი თავდაპირველ „გირჩს“ 

ნამდვილი შიდაპარტიული დემოკრატია ექნებოდა, ეს პარტია ორ-

ად არ გაიყოფოდა და აზრთა სხვადასხვაობის მიუხედავად, ისინი 

შეინარჩუნებდნენ ერთმანეთს. ეს კი აჩენს ეჭვს, რომ ამ მექანიზმს 

თვითონაც არ ენდობიან ბოლომდე.   

დასკვნა 

ვირტუალური თანასაზოგადოებები და სოციალური მედიის 

გავლენა პარტიული გადაწყვეტილებების მიღების პროცესზე აქტუ-

ალურია იმდენად, რამდენადაც ინტერნეტ მომხმარებლების რაოდ-

ენობა ყოველდღიურად იზრდება, თემით სულ უფრო მეტი მკვლე-

ვარი ინტერესდება და, უამრავი ლიტერატურა ეძღვნება, თუმცა 

როგორც აღმოჩნდა, საკვლევი ჯერაც ბევრი ნიუანსია. მოცემული 

კვლევის მიზანს წარმოადგენდა დახურული ვირტუალური თანასა-

ზოგადოებებისა და მისი მნიშვნელობის შესწავლა პარტიების: 

,,გირჩისა“ და ,,გირჩი-მეტი თავისუფლების“ მაგალითებზე დაყრ-

დნობით. 

კვლევის ფარგლებში ჩატარებული ინტერვიუებით პარტიის 

წარმომადგენლებთან და მათი ვირტუალური საზოგადოებების მო-

დერატორებთან დადგინდა, რომ ეს პარტიები ვირტუალურ თანასა-

ზოგადოებებს ნაწილობრივ იყენებენ გადაწყვეტილებების მიღების 

მექანიზმად და ამას ადასტურებენ ორივე პარტიის წარმომადგენ-

ლები, თუმცა ჩვენს მიერ ჩატარებულ კვლევაში გამოიკვეთა ისეთი 

შემთხვევაც, როდესაც ვირტუალურმა თანასაზოგადოებამ აირჩია 

ვიცე-მერობის A კანდიდატი, თუმცა პარტიამ ამის მიუხედავად წა-

რადგინა B, რაც იმაზე მიუთითებს, რომ ვირტუალური თანასაზო-

გადოებებს ამ პარტიებისათვის უფრო მეტად რეკომენდატორები 

შეგვიძლია ვუწოდოთ, ვიდრე გადაწყვეტილების მიღების საშუალ-

ება, ასევე გვაქვს ერთი ნიუანსი, რომელსაც აღნიშნავენ ექსპერტები, 

პოლიტიკოსებს შეუძლიათ მხოლოდ ნაკლებად მნიშვნელოვანი სა-

კითხების შესახებ ჰკითხონ აზრი თანასაზოგადოებებს, ან იმ სა-

კითხებზე, რომლებზეც უმრავლესობის პოზიცია ისედაც ნათელია, 

ყველაზე ცუდ შემთხვევაში კი საერთოდ არ გაითვალისწინონ იგი, 

ამიტომ რთულია მსგავსი მექანიზმის შიდაპარტიული დემოკრატი-

ის მაგალითად განხილვა. მოცემული პარტიების მაგალითზე ვირ-

ტუალური თანასაზოგადოებები ხასიათდება შუამავლის ფუნქცი-

ით, ასევე, შეგვიძლია რეკომენდატორიც ვუწოდოთ. ინტერვიუებ-

იდან იკვეთება, რომ იგი არის იაფი და გამარტივებული საშუალება 

საარჩევნო კამპანიის საწარმოებლად. ასევე კვლევით დადგინდა, 

რომ მოცემული პარტიებისათვის ვირტუალური თანასაზოგადოებ-

ები ერთადერთი დაფინანსების წყაროა, რაც შესაძლოა განაპირო-

ბებდეს იმას, რომ ეს პარტიები დიდ მნიშვნელობას ანიჭებენ ამ 

ჯგუფებს. კვლევის ფარგლებში ინტერვიუები ჩატარდა კონკრეტუ-

ლი პარტიების წარმომადგენლებთან და მათი ვირტუალური თანა-

საზოგადოებების ადმინებთან, ასევე პოლიტიკის ექსპერტებთან. 

გარდა სიღრმისეული ინტერვიუებისა კვლევა მოიცავს კონტენტ-

ანალიზს, ამ ყველაფერმა კი უზრუნველყო ობიექტური დასკვნების 

გაკეთების შესაძლებლობა.  

სოციალური მედიის ზრდის ტენდენციამ შესაძლოა ნამდვი-

ლად მიგვიყვანოს ეპოქაში, სადაც პოლიტიკური გადაწყეტილებე-

ბის მიღების სრული ლეგიტიმაცია ექნებათ ვირტუალურ თანასა-

ზოგადოებებს. მიუხედავად იმისა, რომ უცხოურ აკადემიურ ლი-

ტერატურაში ამ საკითხის ირგვლივ საკმაოდ დიდია დაინტერესე-

ბა, ქართული აკადემიური ლიტერატურა ამ მხრივ მწირია. სტატია-

ში არსებული ინფორმაცია და განხილული საკითხები საინტერესო 

იქნება ამ თემით დაინტერესებული პირებისთვის და დაეხმარება 

მათ, რომ შეაფასონ და განსაზღვრონ ვირტუალური თანასაზოგა-

დოებების მნიშნელობა პოლიტიკის გატარების პროცესში, ასევე 

სტატია საინტერესოა პოლიტიკური პარტიებისათვის იმდენად, 

რამდენადაც იგი მოიცავს ექსპერტების შეფასებებსა და რეკომენდა-

ციებს. 

Virtual community and its importance: the cases of “Girchi and 

“Girchi – More Freedom” 

Abstract 

The article examines virtual communities and their importance in the 

process of conducting party politics and decision-making, in particular on 

the example of the parties "Girchi" and "Girchi - More Freedom". The 

influence and importance of social media in politics is increasing day by day, 

not only in Georgia, but around the world. Hence the issue is still relevant 

for political science. The article focuses on parties and the peculiarities of 

their use of social media, the need and influence of virtual communities in 

parties. For comparison, two of the youngest parties in Georgia are taken, 

which call themselves the "digital" parties. Based on the existing research 

and conducted interviews, the aim of the article is to understand the 

importance of virtual communities for political parties and what their 

characteristics are. 

Keywords: Virtual communities, Party-based communication, 

fundraising, girchi, girchi – meti freedom  

 

 

 


